
Haitian Creole 

 

 
Andrew M. Cuomo | Gouvènè 
Pou Piblikasyon Imedyat: 14 novanm 2012  

 
GOUVÈNÈ CUOMO ANONSE YON FON POU PRETE TI BIZNIS YO LAJAN POU BAY ASISTANS POU BIZNIS 

KI AFEKTE NAN OURAGAN SANDY 

 
Jodi a, Gouvènè Andrew M. Cuomo te anonse New York Bankers Association (NYBA) ak New York 
Business Development Corporation (NYBDC) dakò pou kreye yon fon $10 milyon dola pou prete ti biznis 
yo lajan pou ijans pou bay asistans finansye imedyat pou biznis ki frape nan Ouragan Sandy. Avèk fon an, 
biznis yo ap kapab aplike pou jwenn lajan prete jiska $25.000  dola imedyatman depi yo ale sou Entènèt 
nan sitwèb www.esd.ny.gov oswa si yo rele 1-855-NYS-SANDY.   
 
Gouvènè Cuomo di konsa, “Bank New York yo ap pran mezi pou ede ti biznis eta a nou an rebati ak 
rekòmanse fonksyone apre Ouragan Sandy. Pwogram prè sa a pral ede biznis ki te frape pi di nan 
ouragan an jwenn resous yo bezwen pou repare imedyatman, pou pèmèt yo kontinye bay djòb pou 
kominote nou yo epitou pou ranfòse ekonomi nou an. Mwen bat bravo pou New York Bankers 
Association poutèt yo bay sekou pou biznis sa yo epitou poutèt yo ini anpil efò sektè prive a pou ede 
tout Nouyòkè retounen nan aktivite yo.” 
 
Michael P. Smith, Prezidan ak Direktè Jeneral New York Bankers Association, di konsa, “Endistri bankè a 
rekonèt sekou rapid pou ti biznis yo ap enpòtan pou rebati katye nou yo. Nou kontan anpil pou bay èd 
nan efò enpòtan sa a yon fason pou pwopriyetè ti biznis New York yo kapab retounen travay, ak 
retounen ofri machandiz ak sèvis pou kominote yo.” 
 
Pwogram prè pou ijans lan ap bay prè ki gen ti to enterè jiska $25.000 dola pou ti biznis yo nan yon 
mannyè rapid pou ede nan efò redrèsman yo. New York Business Development Corporation pral jere ak 
opere pwogram prè a nan tèt ansanm avèk Empire State Development (ESD). 
 
Nan pwogram nan, ti biznis ki nan kominote afekte yo ap kalifye pou resevwa prè jiska $25.000 dola ki p 
ap gen enterè ak peman pou sis (6) premye mwa yo, epi answit k ap gen enterè yon pousan pou 
pwochen de (2) ane yo. Biznis ki kalifye yo kapab itilize lajan an pou fè depans ranplasman ak reparasyon 
nan enstalasyon oswa ekipman yo oswa kòm fon woulman pou rekòmanse oswa kontinye operasyon 
biznis yo.  

http://www.esd.ny.gov/

Pwogram prè pou ijans lan se pou biznis yo posede ak opere yon fason endepandan ki gen mwens pase 
100 anplwaye epi ki nan konte yo deziyen kòm zòn ki gen katastwòf: Orange, Putnam, Rockland, Sullivan, 
Ulster, Westchester, Nassau, Suffolk, ak senk (5) minisipalite Vil New York. 
 
Pou kalifye pou resevwa lajan nan pwogram nan, konpayi yo dwe te ranpli fòm taks biznis 2011 yo, epi 
yo dwe te gen domaj dirèk oswa difikilte ekonomik akòz Ouragan Sandy. Aplikasyon yo ap disponib nan 
yon semèn, epi yo prevwa biznis yo pral kòmanse resevwa lajan an nan senk (5) a sèt (7) jou apre yo 
soumèt yon aplikasyon yo ranpli ak dokiman ki obligatwa yo. 
 
Prezidan, Direktè Jeneral ak Manm Komisyon Empire State Development, Kenneth Adams, di konsa, 
“Redrèsman an depannde mwayen biznis lokal yo pou jwenn resous yo bezwen pou retounen nan 
aktivite yo. Anba kalite dirijan Gouvènè Cuomo, eta a ap bay asistans imedyat ak dirèk pou ede moun ki 
pi bezwen li pandan moman difisil sa yo.” 
 
Chris Giamo, Prezidan Rejyonal pou New York ak Northern New Jersey, TD Bank, di konsa, said, “TD Bank 
fyè pou bay sipò nou nan efò enpòtan sa a k ap ede repare ak sipòte biznis yo pandan redrèsman apre 
Ouragan Sandy ap vanse. Panse nou se pou moun ki te afekte nan katastwòf natirèl sa a, epi nou pa ka 
tann pou wè rezilta envestisman an nan pi gwo Kominote New York.” 
 
Jonathan Witter, Prezidan Retail and Direct Banking for Capital One, di konsa, “Pwopriyetè ti biznis ki 
toupatou nan eta a te prevwa sa ki pi grav la lè yo te retounen evalye domaj ouragan an te lakòz epi, nan 
pifò ka yo, se te egzakteman sa yo te jwenn. New York se kay pou Capital One, epi anpil nan asosye nou 
yo ak nou pran angajman pou ede pwopriyetè ti biznis yo rebati. Nou fyè poutèt nou kapab sipòte Fon 
Prè pou Redrèsman Ti Biznis pou ede biznis zòn nan pandan yo kòmanse rebati ak retounen nan aktivite 
yo apre evènman sa a ki fè anpil dega.”  
 
Michael N. Vittorio, Prezidan ak Direktè Jeneral, First National Bank of Long Island, di konsa, “First 
National Bank of Long Island ap fè tout sa li kapab pou travay avèk kominote lokal ak moun ki afekte nan 
Ouragan Sandy. Li enpòtan pou nou tout travay ansanm nan moman sa a.” 
 
Howard C. Bluver, Prezidan ak Direktè Jeneral Suffolk County National Bank ki nan Riverhead, di konsa, “Se 
nan moman tankou sa yo noumenm bankye bezwen bay sipò ki rapid ak serye pou ti biznis ak kominote ki 
te afekte nan Ouragan Sandy. Nou bat bravo pou efò sa a, epi nou fyè pou bay patisipasyon nou.” 
 
James J. Landy, Prezidan, Hudson Valley Bank, di konsa, “Nou fyè poutèt endistri labank nan New York 
pran devan pou kreye yon fon prè pou ijans pou redrèsman ti biznis yo pou ede satisfè bezwen anpil ak 
yon pakèt ti biznis ki afekte nan Ouragan Sandy. Hudson Valley Bank te pami premye bank ki te pran 
angajman pou patisipe nan fon an paske nou panse li enpòtan pou ede biznis yo retounen nan aktivite 
yo epi pou yo kòmanse fè redrèsman apre efè devastatè ouragan an. Moun, fanmi ak biznis yo te soufri 
anpil nan dènye kèk semèn sa yo. Avèk fon sa a, nou kapab fè yon kontribisyon serye pou kominote 
biznis lan, epitou nou kapab bay sekou ki nesesè.”  

John Buran, Prezidan ak Direktè Jeneral, Flushing Bank, di konsa, “Noumenm nan Flushing Bank nou fyè 
pou montre sipò nou pou fon sekou pou ti biznis yo epi poutèt nou fè yon sè yon sèl avèk kamarad nou 
yo pou sipòte ti biznis yo ak efò yo pou fè redrèsman apre katastwòf sa a ». 
 
John R. Koelmel, Prezidan ak Direktè Jeneral, First Niagara, di konsa, “Lè nou fè li fasil pou ti biznis yo fè 
gwo bagay se nou vle chak jou nan First Niagara. Poutèt sa, nou fyè anpil pou asosye avèk Gouvènè a ak 
bankye kamarad nou yo pou asire biznis lokal yo kapab rebati ak fè redrèsman menm pi vit apre dega 
ouragan sa a.” 
 
Yo te kreye NYBDC nan ane 1955. Li se yon asosyasyon bank ki angaje pou sipòte devlopman ekonomik 
ak opòtinite pou gen plis djòb nan Eta New York lè yo ofri gouvènman an prè ki garanti ak konvansyonèl 
pou ti biznis yo nan tout etap devlopman.  NYBDC travay avèk bank manm li yo pou ofri solisyon 
finansman kreyatif, dinamik ak rantab lè yon lòt chwa konvansyonèl pa disponib nan fon woulman 
alontèm, ekipman, ak prè pou achte byen imobilye pou plizyè kalite biznis ki nan Eta New York, swa nan 
patisipasyon avèk endistri bankè a oswa kòm yon anèks endistri bankè a. 

